
O‘QUVCHILARNING KASBIY 
MAʼNAVIY DUNYOQARASHINI 
SHAKLLANTIRISHNING 
PEDAGOGIK XUSUSIYATLARI

Mutallibjonov Ma’rufjon
Andijon shahridagi Prezident maktabi tarbiya fani o‘qituvchisi,
tayanch doktorantі

Annotatsiya: Mazkur maqolada o‘quvchilarning kasbiy-ma’naviy dunyoqarashini shakllantirishning psixologik va peda
gogik asoslari tahlil qilinadi. Kasbiy ma’naviyat tushunchasining mohiyati, uni rivojlantirish bosqichlari, shuningdek, 
o‘qituvchining ushbu jarayondagi o‘rni va zamonaviy yondashuvlar ilmiy manbalar asosida yoritilgan. Shuningdek, o‘zbek 
ta’lim tizimida mazkur jarayonni takomillashtirish yo‘llari ham tahlil qilinadi.

Kalit so‘zlar: kasbiy-ma’naviyat, dunyoqarash, psixologik omillar, pedagogik tamoyillar, o‘quvchi shaxsi, motivatsiya, 
tarbiya, ta’lim jarayoni.
Abstract: This article analyzes the psychological and pedagogical foundations of forming students’ professional and 
moral worldview. It discusses the essence of the concept of “professional spirituality,” its stages of development, as well 
as the teacher’s role and modern approaches to this process based on scientific sources. The article also examines ways 
to improve this process within the education system of Uzbekistan.

Key words: professional spirituality, worldview, psychological factors, pedagogical principles, student personality, moti-
vation, education, educational process.
Аннотация: В данной статье анализируются психологические и педагогические основы формирования профес-
сионально-нравственного мировоззрения учащихся. Раскрываются сущность понятия “профессиональная духов-
ность”, этапы её развития, а также роль учителя и современные подходы к данному процессу на основе научных 
источников. Кроме того, рассматриваются пути совершенствования данного процесса в системе образования 
Узбекистана.

Ключевые слова: профессиональная духовность, мировоззрение, психологические факторы, педагогические 
принципы, личность ученика, мотивация, воспитание, образовательный процесс.

KIRISH
Hozirgi globallashuv davrida ta’lim tizimi oldida turgan asosiy vazifalardan biri – yosh avlodni nafaqat bilimli, 

balki kasbiy-ma’naviy jihatdan yetuk, ijtimoiy mas’uliyatli shaxs sifatida tarbiyalashdir. O‘zbekiston Respub-
likasining “Ta’lim to‘g‘risida”gi Qonunida ta’kidlanganidek, ta’limning bosh maqsadi har tomonlama barkamol, 
ma’naviy yetuk va mustaqil fikrlaydigan shaxsni shakllantirishdan iborat. Shu nuqtai nazardan, o‘quvchilarning 
kasbiy-ma’naviy dunyoqarashini shakllantirish pedagogik jarayonning eng muhim yo‘nalishlaridan biri sanaladi. 
Chunki kasbiy-ma’naviy dunyoqarash shaxsning o‘z kasbiga bo‘lgan e’tiqodi, halolligi, kasbiy burchni his qilishi 
hamda mehnatga munosabatini belgilovchi asosiy omildir.

Bugungi kunda O‘zbekiston ta’lim tizimi oldida turgan eng muhim vazifalardan biri ham aynan yosh avlod-
ning kasbiy-ma’naviy dunyoqarashini shakllantirishdan iboratdir. Bu jarayon nafaqat bilim va ko‘nikmalarni 
egallash, balki o‘quvchilarda kasbga bo‘lgan hurmat, mas’uliyat va fidoyilikni rivojlantirish bilan chambarchas 
bog‘liqdir.

Prezident Sh.M. Mirziyoyev ta’kidlaganidek: “Yoshlarimizning qalbi va ongida vatanparvarlik, halollik, 
mehnatsevarlik, kasbga sadoqat kabi fazilatlarni shakllantirmasdan turib, jamiyatimiz taraqqiyotini ta’minlab 
bo‘lmaydi”. Demak, kasbiy-ma’naviy dunyoqarashni shakllantirish pedagogik jarayonning ajralmas qismi bo‘lib, 
u o‘quvchilarni kelajakda o‘z kasbiga mehr bilan yondashuvchi, insoniy qadriyatlarga sodiq shaxs sifatida tarbi-
yalashni taqozo etadi.

MAVZUGA OID ADABIYOTLAR SHARHI
Kasbiy-ma’naviy dunyoqarash tushunchasi pedagogik va falsafiy adabiyotlarda shaxsning tanlagan 

kasbiga, mehnat jarayoniga hamda ijtimoiy vazifalariga nisbatan ongli, axloqiy va qadriyatlarga asoslangan 
munosabati sifatida talqin etiladi. Ushbu tushuncha shaxsning ichki e’tiqodi, vijdoni, kasbiy burchni his qilishi, 
halolligi va mas’uliyat hissi bilan chambarchas bog‘liq bo‘lib, pedagogik nuqtai nazardan o‘quvchining kasbiy 
faoliyatning ijtimoiy ahamiyatini anglash va kasbni inson manfaatlariga xizmat qildirishga yo‘naltirish orqali 
namoyon bo‘ladi.

O‘zbekistonlik pedagog D.Sh. Turdiyeva (2021) ta’kidlaganidek [1-18], “bo‘lajak pedagogning kasbiy ma’navi-
yati – bu uning kasbiy faoliyatida axloqiy qadriyatlarga sodiqligi va o‘zini jamiyat oldidagi mas’ul shaxs sifatida 
anglash jarayonidir”. Kasbiy-ma’naviy dunyoqarash shaxsning kasbga, mehnatga, axloqiy qadriyatlarga va ijti-
moiy mas’uliyatga nisbatan barqaror munosabatini ifodalovchi integrativ sifatdir.

Olimlar fikriga ko‘ra, D.Sh. Turdiyeva [2-36] o‘z tadqiqotida kasbiy ma’naviyatni “pedagogik faoliyatda axloqiy 
qadriyatlar asosida shaxsning kasbga bo‘lgan mas’uliyatini anglash jarayoni” sifatida ta’riflaydi. 

B.N. Komilova [3-45] esa kasbiy-ma’naviy dunyoqarashni “ma’naviy-axloqiy qadriyatlar tizimi bilan uyg‘un-
lashgan kasbiy tafakkur” deb belgilaydi. Ushbu yondashuvlar kasbiy ma’naviyat shaxsning ichki dunyosini 
boyituvchi hamda uni mehnat faoliyatida yetuk inson sifatida namoyon etuvchi muhim omil ekanini ko‘rsatadi.

Sharq mutafakkirlarining asarlarida ham kasbiy va ma’naviy kamolot masalalariga alohida e’tibor 
qaratilgan. Abu Nasr Forobiy fikricha, “inson kamoloti aql, ma’rifat va axloqiy poklik bilan belgilanadi”. Bu g‘oya 
o‘quvchilarning kasbiy-ma’naviy dunyoqarashi faqat texnik bilimlar bilangina emas, balki axloqiy va ma’naviy 
kamolot bilan uyg‘unlashgandagina mukammal shakllanishini anglatadi [4-60].

Abu Ali ibn Sino esa: “Ilm egasi nafaqat bilimi, balki odobi bilan ham boshqalarga ibrat bo‘lishi kerak”, deb 
ta’kidlaydi. Ushbu fikr kasbiy ma’naviyatning asosiy tamoyillaridan biri – kasbda axloqiy namuna bo‘lish zarur
ligini ko‘rsatadi [5-30].

Alisher Navoiy “Mahbub ul-qulub” asarida: “Ilm kasb etgan kishi, agar axloqdan bebahra bo‘lsa, u ilm 
emas, balo keltirar”, deya ogohlantiradi. Bu o‘git bugungi ta’lim jarayoni uchun ham nihoyatda dolzarb bo‘lib, 
kasbiy bilim axloq bilan uyg‘unlashmaganda jamiyat taraqqiyotiga salbiy ta’sir ko‘rsatishini anglatadi. Mehnatga 
munosabat axloqiy kategoriya sifatida inson baxti bilan bevosita bog‘liqdir.

Tadqiqotlarda qayd etilishicha, axloq mukammalligi baxtga erishishning muhim stimulyatori hisobla-
nadi [7-11]. Shu jihatdan qaraganda, insonning mehnatga munosabati uning axloqiy darajasini belgilaydi. Axloqi 
yuksak inson mehnatsevar bo‘ladi, mehnatsevarlik esa baxtga eltuvchi asosiy omil sanaladi. Demak, mehnat 
→ axloq → baxt zanjiri inson kamoloti va muvaffaqiyatining muhim manbai hisoblanadi [8-41].

Sabr, ilm va mehnat qat’iy irodaning asosiy tayanchlari bo‘lib, aynan ushbu sifatlar uyg‘unligi insonni 
hayotda muvaffaqiyatga yetaklaydi.

TADQIQOT METODOLOGIYASI
Kasbiy ma’naviy dunyoqarashni shakllantirish shaxs psixologiyasiga tayangan holda amalga oshiriladi. 

Psixologik omillar quyidagicha namoyon bo‘ladi.

1.	 Motivatsion omillar – o‘quvchining kasbga bo‘lgan ichki qiziqishini kuchaytirish hamda ijobiy hissiy muno-
sabatini shakllantirish.

2.	 Kognitiv omillar – o‘quvchilarning kasbga oid bilimlari, axloqiy me’yorlar haqidagi tushunchalarining 
kengayishi.

3.	 Affektiv omillar – his-tuyg‘u va e’tiqod uyg‘unligi asosida o‘quvchining kasbga nisbatan emotsional bog‘la-
nish hosil qilishi.

4.	 Irodaviy omillar – o‘quvchining o‘zini boshqarish, intizomlilik, qat’iyatlilik va mas’uliyatlilik kabi fazilatla
rining mustahkamlanishi.

TAHLIL VA NATIJALAR
Kasbiy ma’naviy dunyoqarashni shakllantirishda pedagogik jarayonning o‘ziga xos qonuniyatlari va tamo

yillari mavjud bo‘lib, ular shaxsga yo‘naltirilganlik, integratsion yondashuv, amaliy yo‘nalganlik, namuna orqali 
ta’sir ko‘rsatish hamda refleksiyani o‘z ichiga oladi. Ushbu tamoyillar ta’lim jarayonini shunchaki bilim berish 
bilan cheklanib qolmasdan, balki shaxsning ma’naviy shakllanishiga yo‘naltirilgan faol tizimga aylantiradi. 
Kasbiy ma’naviy dunyoqarashni shakllantirish bilim bosqichi, anglash bosqichi, amaliy bosqich va barqaror-
lashuv bosqichlarida amalga oshiriladi. Mazkur bosqichlar o‘quvchining kasbiy o‘sishida uzviy bog‘liq bo‘lib, 
natijada ma’naviy mas’uliyatli, vijdonli va burchni his qiluvchi shaxs shakllanadi.

O‘zbekiston ta’lim tizimida kasbiy ma’naviy tarbiyani kuchaytirish borasida keng ko‘lamli islohotlar amalga 
oshirilmoqda. Jumladan, barcha ta’lim muassasalarida har dushanba kuni o‘tkaziladigan “Kelajak soatlari” 
mashg‘ulotlari orqali axloqiy qadriyatlarni singdirish, “Ustoz–shogird” an’anasini tiklash, o‘quvchilar uchun psi
xologik treninglar va amaliy mashg‘ulotlar tashkil etish, shuningdek, “shaxsga yo‘naltirilgan ta’lim” konsepsi-
yasini joriy etish orqali mazkur yo‘nalish izchil rivojlantirilmoqda.

1-jadval: Kasbiy maʼnaviy dunyoqarashning tarkibiy qismlari va ularning mazmuni

Tarkibiy qism Mazmuni Shakllantirish vositalari

Axloqiy qadriyatlar O‘quvchilarda halollik, adolat, javobgarlik, 
insonparvarlik kabi fazilatlarni singdirish

Axloqiy suhbatlar, rolli o‘yinlar, axloqiy 
vaziyatlar tahlili

Kasbiy motivatsiya Kasb tanlashda ongli qaror qabul qilish, kasbga 
ijobiy munosabatni shakllantirish

Kasbga yo‘naltiruvchi mashg‘ulotlar, amaliy 
uchrashuvlar

Maʼnaviy ong Kasbiy faoliyatning jamiyatga foydasi, masʼuliyati 
haqida tushunchaga ega bo‘lish

Tarixiy shaxslar faoliyatini o‘rganish, 
mustaqil tahlil ishlari

Ijtimoiy faollik Jamoa bilan ishlash, ijtimoiy masʼuliyatni his qilish Loyihaviy ishlarda ishtirok, ijtimoiy 
tashabbuslarni qo‘llab-quvvatlash

2-jadval: Kasbiy maʼnaviy dunyoqarashni shakllantirish bosqichlari
Bosqich Maqsad Pedagogik faoliyat shakllari

Tayyorlov bosqichi O‘quvchilarda maʼnaviy qadriyatlarga nisbatan 
qiziqish uyg‘otish

Psixologik diagnostika, suhbat, 
motivatsion mashg‘ulot

Faoliyat bosqichi Kasbiy qadriyatlarni amaliy faoliyat orqali 
anglash

Amaliy topshiriqlar, ijodiy loyiha, ijtimoiy 
foydali mehnat

Mustahkamlash bosqichi O‘quvchilarning kasbiy-maʼnaviy pozitsiyasini 
shakllantirish

Tahlil, refleksiya, o‘z faoliyatini 
baholash, mustaqil tadqiqot

O‘quvchilarning kasbiy ma’naviy dunyoqarashini shakllantirish – bu shunchaki tarbiyaviy vazifa emas, balki 
butun pedagogik tizimning maqsadli yo‘nalishidir. Ushbu jarayon shaxsning kasbiy o‘zini anglashini chuqur-
lashtiradi, mehnatga vijdonan munosabatni qaror toptiradi va o‘quvchini halol, mas’uliyatli, ma’naviy barkamol 
inson sifatida tarbiyalaydi. Shuning uchun pedagog o‘z faoliyatida nafaqat bilim beruvchi, balki ma’naviy yo‘l 
ko‘rsatuvchi sifatida ham harakat qilishi lozim.

Zamonaviy ta’lim tizimining ustuvor yo‘nalishlaridan biri – bu o‘quvchilarda kasbiy ma’naviy dunyoqarashni 
shakllantirishdir. Chunki ma’naviyat – insonning ichki olami, uning vijdoni, e’tiqodi va kasbga bo‘lgan muno
sabatining eng yuksak ko‘rinishidir. Har qanday kasb egasi faqat o‘z sohasida bilimli bo‘lishi bilan emas, balki 
axloqiy va ma’naviy jihatdan yetuk bo‘lishi bilan ham jamiyatda qadrlanadi. Shu bois, ta’lim jarayonida o‘quv
chilarning ma’naviy dunyoqarashini shakllantirish masalasi o‘qituvchining metodik, psixologik va pedagogik 
yondashuvlariga bevosita bog‘liqdir.

Pedagogik nuqtayi nazardan qaraganda, kasbiy ma’naviy dunyoqarashning shakllanishi o‘quvchilarning 
ijtimoiy tajriba orttirish jarayonida, ularning bilim olish, mehnat qilish, muloqotga kirishish va ijtimoiy qadri-
yatlarni o‘zlashtirish jarayonlari bilan uzviy bog‘liq holda yuzaga chiqadi.

Forobiy, Ibn Sino, Navoiy, Avloniy kabi allomalarning asarlarida insonning axloqiy yetukligi, halollik, poklik, 
mehnatsevarlik, ilmga intilish va vijdonlilik kabi fazilatlar kasbiy shakllanishning tayanch omillari sifatida ko‘rsa-
tilgan. Ularning fikricha, bilim faqat ma’naviy tozalik bilan uyg‘unlashgandagina insonni haqiqiy kamolotga olib 
boradi.

XULOSA
Bugungi kunda kasbiy ma’naviyatni shakllantirish jarayonida milliy qadriyatlar bilan bir qatorda zamonaviy 

pedagogik texnologiyalar, interfaol metodlar hamda shaxsga yo‘naltirilgan yondashuvlar muhim o‘rin tutadi. Har 
bir o‘quvchida kasbiy e’tiqod, maqsadga yo‘naltirilganlik, mas’uliyat, halollik va fidoyilikni tarbiyalash o‘qituv
chining kasbiy kompetensiyasiga bevosita bog‘liqdir. O‘quvchilarning kasbiy ma’naviy dunyoqarashi faqat 
nazariy bilimlar bilan emas, balki amaliy tajribalar, ijtimoiy loyihalar, kasbga oid treninglar va jamoaviy faoliyatlar 
orqali mustahkamlanadi. Bu jarayonda o‘quvchining shaxsiy qiziqishi, ichki motivatsiyasi va hayotiy pozitsiyasi 
muhim o‘rin egallaydi.

Shuningdek, Prezidentimiz Sh. M. Mirziyoyev ta’kidlaganidek, bugungi ta’limning bosh maqsadi – yoshlarni 
o‘z kasbini sevuvchi, Vatanga sadoqatli, ma’naviy jihatdan yetuk insonlar qilib tarbiyalashdir. Bu fikr kasbiy 
ma’naviy dunyoqarash nafaqat shaxsning kasbiy yo‘nalishdagi tayyorgarligi, balki uning ijtimoiy mas’uliyati va 
fuqarolik pozitsiyasining ham muhim tarkibiy qismi ekanligini anglatadi.

Xulosa qilib aytganda, o‘quvchilarning kasbiy ma’naviy dunyoqarashini shakllantirish – bu uzluksiz, 
tizimli va kompleks jarayondir. U o‘quvchining intellektual, axloqiy, psixologik va ruhiy rivojlanishiga bir butun 
yondashuvni talab qiladi. Bu yo‘lda pedagoglarning kasbiy mahorati, ta’lim muassasalarining tarbiyaviy muhiti 
hamda jamiyatning ma’naviy qadriyatlarga bo‘lgan e’tibori hal qiluvchi ahamiyatga ega. Shunday ekan, yosh 
avlodda kasbiy ma’naviyatni shakllantirish millatning intellektual va ma’naviy qudratini mustahkamlovchi eng 
muhim omillardan biridir.

Foydalanilgan adabiyotlar ro‘yxati:
1.	 Turdiyeva, D. Sh. (2021). Bo‘lajak pedagoglarda kasbiy ma’naviyatni rivojlantirish texnologiyalari. Toshkent: TDPU.
2.	 Komilova, B. N. (2020). Pedagogik ma’naviyatning nazariy asoslari. Toshkent: TDPU nashriyoti.
3.	 Karimov, I. A. (2008). Yuksak ma’naviyat – yengilmas kuch. Toshkent: Ma’naviyat.
4.	 Abu Nasr Forobiy. Fozil odamlar shahri. Nodir va dono fikrlar. Toshkent: “O‘zbekiston milliy ensiklopediyasi” Davlat 

ilmiy nashriyoti, 2004. – 160 b.
5.	 Ibn Sino. Donishnoma. Birinchi jild. Toshkent, 2000-yil. – 120 b.
6.	 Alisher Navoiy. Mahbub ul-qulub. Toshkent: Sano-standart, 2018. – 192 b.
7.	 Tarbiya. 11-sinf uchun darslik / D. Kenjayev, N. Ismatova va boshqalar. Toshkent: Respublika ta’lim markazi, 2021. – 

128 b.
8.	 Kovi, S. R. Muvaffaqiyatli insonlarning 7 ko‘nikmasi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


